
“RAMADHAN;GANJARAN BESAR MENUNGGU KITA”.1

Hadirin Jumaat yang dirahmati Allah Sekalian,

Marilah kita tingkatkan iman dan tagwa kehadrat Allah SWT, dengan mentaati
segala perintahnya dan menjauhi larangannya. Semoga kita mendapat keberkatan
hidup di dunia dan di akhirat.

Khutbah pada hari ini bertajuk; “RAMADAN : GANJARAN BESAR MENUNGGU
KITA”.

Muslimin yang berbahagia,

Kita berada diambang Ramadan, bulan yang penuh rahmat dan barakah.
Marilah kita mengambil peluang yang istimewa ini untuk memperoleh ganjaran

besar anugerah Allah SWT.

Hadis daripada Abu Hurairah Radiallahu’anhu bahawa Rasulullah SAW
bersabda:

“Telah datang kepada kamu sekalian bulan Ramadan, bulan yang diberkati,
Allah ‘azza wa jalla telah mewajibkan ke atas kamu sekalian untuk berpuasa. Di
bulan itu pintu-pintu langit dibuka dan pintu-pintu neraka Jahim ditutup serta syaitan-
syaitan yang melampau dibelenggu. Demi Allah, terdapat padanya satu malam yang
lebih baik daripada seribu bulan. Barangsiapa yang terhalang mendapatkan
kebaikannya, maka sungguh ia telah terhalang mendapatkannya.”

(Riwayat Ahmad dan al-Nasa’i).

Demikian juga sebuah hadis yang diriwayatkan oleh Salman al-Farisi
Radiallahu’anhu memberitahu, pada suatu hari akhir bulan Syaaban Rasulullah

SAW berkhutbah kepada kami, yang bermaksud:

“Wahai manusia, kini muncul kepadamu satu bulan yang mulia, bulan yang
tersangat barakah, terkandung di dalamnya satu malam yang terlebih tinggi nilainya
daripada seribu bulan. Inilah bulan difardukan puasa pada waktu siang, dan solat
pada waktu malam. Siapa yang ingin menghampirkan diri kepada Allah SWT,
dengan amalan sunat, akan mendapat ganjaran pahala seolah-olah melakukan
amalan fardu pada bulan lain. Dan siapa yang melakukan amalan fardu dalam bulan
ini, akan mendapat ganjaran tujuh puluh amalan fardu pada bulan lain.”

(Riwayat Ibnu Khuzaimah).

Kedua-dua hadis ini sudah cukup bagi kita mengetahui betapa besarnya

ganjaran yang dijanjikan kepada kita. Kita akan memperoleh rahmat Allah,

diampunkan dosa, dimakbulkan doa, digandakan pahala amalan, dan sebagainya.

Lebih-lebih lagi jika beribadat pada 10 malam terakhir bulan Ramadan.

Muslimin yang mulia,

Sesungguhnya, tujuan berpuasa bukan setakat menahan makan dan minum
pada siang hari, tetapi mengajar kita mendisiplinkan diri dan menjadikan kita supaya

bertagwa kepada Allah SWT. Antaranya; mendidik hati supaya sentiasa ikhlas,

menjaga mata dengan hanya melihat perkara-perkara yang makrufdan
menjauhi pandangan yang mendatangkan kemungkaran dan maksiat, mencegah
telinga daripada mendengar pertuturan yang ditegah oleh syarak, mengawasi perut
daripada makan makanan yang haram dan syubhah, memelihara lidah daripada

bercakap hal-hal dusta dan mengumpat.

Puasa juga bertujuan untuk mendidik kita untuk menyumbang kerana
ganjaran besar juga akan menanti kepada individu yang suka bersedekah
menyediakan juadah berbuka puasa. Namun dalam masa yang sama, janganlah
pula kita melakukan pembaziran hingga terlalu banyak makanan yang terbuang
sepanjang bulan Ramadhan. Jadilah hamba Allah yang mementingkan
kesederhanaan dan tidak melampau-lampau dalam sebarang tindakan penyediaan

juadah pada bulan Ramadhan.

Justeru, sambutlah bulan yang barakah ini, dengan azam untuk mendekatkan
diri kepada Allah SWT. Selain menunaikan Solat Fardhu secara berjemaah di awal
waktu, kita hendaklah mengisi malam-malam Ramadan dengan solat sunat tarawih,
beriktikaf dalam masjid, bersedekah, memperbanyakkan zikir dan doa, bertadarus

al-Quran dan amalan-amalan sunat yang lain.

Rasulullah SAW menyatakan betapa besarnya ganjaran bertadarus al-
Quran, yang akan mendatangkan syafaatnya kepada kita pada hari akhirat kelak.

Abu Umamah al-Bahili meriwayatkan bahawa Nabi SAW bersabda:

“Bacalah al-Quran, kerana pada hari kiamat ia akan datang sebagai syafaat
kepadamu.” 16
(Riwayat Muslim).

Saidina Umar al-Khattab Radiallahu’anhu sering mengatakan apabila tiba
bulan Ramadan, dengan ucapan “Selamat datang Ramadan, bulan yang
membersihkan kami, kerana Ramadan semuanya menjadi baik, puasa siang harinya
baik, bangun solat pada malamnya baik, dan sedekah pada bulan ini sama dengan 17

membelanjakan harta untuk perjuangan jihad fi-sabilillah.

Muslimin yang berbahagia.

Sebelum kita menyambut kehadiran bulan yang penuh barakah ini,
sewajarnya kita mengulang kaji ilmu yang berkaitan dengan ibadat puasa dan
amalan-amalan yang telah disyariatkan, memohon ampun dan bertaubat kepada
Allah SWT, supaya kita memasuki bulan Ramadan ini dengan jiwa yang suci bersih 18
zahir dan batin. Bermunajat kepada Allah SWT dengan penuh harapan agar puasa

dan seluruh ibadat kita diterima oleh Allah SWT.

Hadis daripada Abu Hurairah Radiallahu’anhu bahawa Rasulullah SAW
mengingatkan kita dengan sabdanya yang bermaksud:

“Berapa ramai orang yang berpuasa tetapi tiada mendapat sesuatu daripada 19
puasanya, selain rasa lapar dan dahaga”.

(Riwayat Ibnu Majah).

Hadirin yang dikasihi Allah Sekalian,

Bagi mengakhiri khutbah ini, marilah kita menghayati dan mengambil

pengajaran daripada saranan berikut:

1. Umat Islam hendaklah yakin bahawa ibadat puasa dalam bulan Ramadan
adalah perintah Allah SWT yang wajib ditunaikan.

2. Umat Islam hendaklah istigamah dan tidak berhenti melaksanakan ibadah 20
sepanjang bulan Ramadan ini dari awal Ramadhan hinggalah sepuluh malam
terakhir.

3. Umat Islam hendaklah sentiasa bertaubat, menyesali segala dosa yang
pernah dilakukan, mematuhi perintah Allah SWT dan menjauhi segala

larangan-Nya.

e OB 5 D, 5,21
o b o D5t 5 Al ,ws\ujx.;:’ mwgc“;ﬂ\u N

rd

& LSS e il &85 (“@J‘C e Wl Sy éxg;\;

“Sesungguhnya penerimaan taubat itu disanggup oleh Allah hanya bagi
orang-orang yang melakukan kejahatan disebabkan (sifat) kejahilan kemudian
mereka segera bertaubat, maka (dengan adanya dua sebab itu) mereka diterima

Allah taubatnya; dan (ingatlah) Allah Maha Mengetahui, lagi Maha Bijaksana.” 22

(Surah Al-Nisa : 17).

Marilah sama-sama kita bertakwa kepada Allah SWT dengan melakukan
ketaatan kepada-Nya dan menjauhkan diri daripada perbuatan keji dan maksiat. 4

Ya Allah, kurniakanlah petunjuk kepada kami untuk mendirikan solat fardu

lima waktu secara berjemaah, menunaikan zakat melalui Lembaga Zakat Selangor,

mewakaf harta melalui Perbadanan Wakaf Selangor dan menginfakkan harta pada 16
Tabung Infak Jariah Umat Islam Selangor (TIJARI) dan kepada anak-anak yatim
melalui Yayasan Islam Darul Ehsan (YIDE).

